
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2014 ԹՎԱԿԱՆԻ ՀՈՒԼԻՍԻ 17-Ի N 769-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ ՈՐՈՇՄԱՆ ԸՆԴՈՒՆՄԱՆ 

1. Անհրաժեշտությունը


ՀՀ կառավարության 2014 թվականի հուլիսի 17-ի թիվ 769-Ն որոշմամբ հաստատված Հայաստանի Հանրապետության միգրացիայի ոլորտը կանոնակարգող Հայաստանի Հանրապետության օրենսդրությունը միջազգային չափանիշներին, այդ թվում՝ Եվրամիությունում և Միասնական տնտեսական տարածքում ընդունված մոտեցումներին և սկզբունքներին համապատասխանեցնելուն ուղղված գործո-ղությունների 2014-2016 թվականների ծրագրի 4.5 կետով որպես ապաստանի և միգրացիայի ոլորտին առնչվող ՀՀ կառավարության որոշումներում լրացումներ և փոփոխություններին ուղղված միջոցառում նախատեսված է հետևյալ գործողությունը. <Կրթության իրավունքի ապահովում առանց ուղեկցության այն երեխաների համար, ովքեր ապաստան հայցող, փախստական, թրաֆիքինգի կամ շահագործման զոհ են կամ վերը նշված կատեգորիայի անձանց ընտանիքի անդամ են, ինչպես նաև այն երեխաների համար, ովքեր չեն կարող հեռացվել Հայաստանի Հանրապետությունից վերադարձնելու անթույլատրելիության սկզբունքի հիմքով>։ Գործողության նպատակն է <հատուկ խմբերի ներկայացուցիչ երեխաների համար կրթության իրավունքի ապահովումը>: 


Գործողությունների 2014-2016թթ. ծրագրի ընդունումից հետո մարդկանց թրաֆիքինգի և շահագործման ենթարկված անձանց վերաբերյալ օրենսդրությունը փոփոխվել է, որի արդյունքում էլ վերացել է գործողությունների ծրագրով նախատեսված միջոցառումների իրականացումը` թրաֆիքինգի կամ շահագործման զոհ երեխաների մասով: 2014թ.-ի դեկտեմբերի 17-ին ընդունվել է <Մարդկանց թրաֆիքինգի և շահագործման ենթարկված անձանց նույնացման և աջակցության մասին> ՀՀ օրենքը: Օրենքի 4-րդ հոդվածի 1-ին մասի 5-րդ կետի համաձայն՝ մարդկանց թրաֆիքինգի և (կամ) շահագործման ենթարկված անձը, ով հայտնաբերման պահին եղել է երեխա համարվում է հատուկ կատեգորիայի զոհ, իսկ 22-րդ հոդվածի 2-րդ մասի 10-րդ և 11-րդ կետերի համաձայն՝ հատուկ կատեգորիայի զոհին տրամադրվող աջակցությունը ներառում է հիմնական կրթության ապահովում և  միջնակարգ կրթության կամ նախնական մասնագիտական (արհեստագործական) կրթության հասանելիության ապահովում: Նույն հեդվածի 12-րդ և 13-րդ մասերի համաձայն՝  հատուկ կատեգորիայի երեխա զոհերը մինչև աջակցության դադարեցումն ապահովվում են հիմնական կրթությամբ: Այդ կրթությունը, ըստ նպատակահարմարության, կարող է մատուցվել ինչպես մասնավոր դասընթացների, այնպես էլ հանրակրթական կամ հատուկ դպրոցներում աշակերտելու միջոցով:  Միջնակարգ կրթության կամ նախնական մասնագիտական (արհեստագործական) կրթության հասանելիության ապահովումը նպատակաուղղված է զոհերին և հատուկ կատեգորիայի զոհերին հնարավորություն ընձեռել վերականգնելու կամ ստանալու միջնակարգ կրթություն կամ արհեստագործական այնպիսի ունակություններ, որոնք թույլ կտան հետագայում գտնելու համապատասխան աշխատանք:

Վերը նշված օրենքն ուժի մեջ է մտել 2015թ.-ի հունիսի 30-ին: Քանի որ ծրագրի 4.5 կետով նախատեսված փոփոխություններն արդեն իսկ ամրագրված են թրաֆիքինգի զոհ երեխաների վերաբերյալ օրենսդրության մեջ, ուստի այդ մասով նշված կետի իրականացումը համարվում է կատարված:

<Փախստականների և ապաստանի մասին> ՀՀ օրենքի 25-րդ հոդվածի համաձայն` <Հայաստանի Հանրապետությունում ապաստան հայցողներն ու ապաստան ստացած փախստականներն ունեն Հայաստանի Հանրապետության քաղաքացիներին հավասար հիմնական ընդհանուր կրթության իրավունք>:


Բարձրագույն կրթության հարցերում նրանց ՀՀ քաղաքացիներին համահավասար իրավունքի տրամադրումը նախատեսված է <Փախստականների և ապաստանի մասին> ՀՀ օրենքում լրացումներ և փոփոխություններ կատարելու մասին> ՀՀ օրենքի նախագծով, որը 2015 թվականին փետրվարի 5-ին հավանության է արժանացել ՀՀ կառավարության կողմից և  ներկայացվել է ՀՀ Ազգային ժողով:  


Որպես կանոն ապաստան հայցողների ընտանիքի անդամները նույնպես հանդիսանում են ապաստան հայցողներ: Օրենքի 7-րդ հոդվածի համաձայն՝ ապաստան ստացած փախստականների ընտանիքի անդամները նույնպես համարվում են փախստական: Փաստորեն վերը նշված կատեգորիայի անձանց ընտանիքի անդամներն  ունեն միևնույն կարգավիճակը, հետևաբար նրանց կրթության իրավունքի ապահովումը նույնպես երաշխավորված է oրենքով: 

Օրենքի 39-րդ հոդվածով ՀՀ Կրթության և գիտության նախարարությանը տրված է լիազորություն՝ միջոցներ ձեռնարկելու Հայաստանի Հանրապետությունում ապաստան հայցողների և Հայաստանի Հանրապետությունում ապաստան ստացած փախստականների` օրենքի 25-րդ հոդվածով սահմանված կրթության իրավունքի իրացման ուղղությամբ, ինչպես նաև կազմակերպելու առանց ուղեկցողի և ընտանիքից անջատված անչափահաս ապաստան հայցողների և ապաստան ստացած փախստականների` կրթական հաստատություն ընդունման հարցը:


<Կրթության մասին> ՀՀ օրենքի 6-րդ հոդվածի համաձայն՝ <Հայաստանի Հանրապետությունն ապահովում է կրթության իրավունք` անկախ ազգությունից, ռասայից, սեռից, լեզվից, դավանանքից, քաղաքական կամ այլ հայացքներից, սոցիալական ծագումից, գույքային դրությունից կամ այլ հանգամանքներից>: 

Հետևաբար կրթության իրավունքը երաշխավորված է նաև այն երեխաների համար, ովքեր չեն կարող հեռացվել Հայաստանի Հանրապետությունից  վերադարձնելու անթույլատրելիության սկզբունքի հիմքով։ 


Նկատի ունենալով, որ հատուկ խմբերի ներկայացուցիչ երեխաների համար կրթության իրավունքը ՀՀ օրենսդրությամբ ըստ էության ապահովված է, ուստի ապաստանի և միգրացիայի ոլորտին առնչվող՝ ՀՀ կառավարության որոշումներում լրացումներ և փոփոխությունների կատարման անհրաժեշտություն չկա:

2. Տվյալ բնագավառում իրականացվող քաղաքականությունը


Ապահովել ՀՀ կառավարության 2014 թվականի հուլիսի 17-ի N 769-Ն որոշման հավելվածով հաստատված գործողությունների ծրագրով նախատեսված միջոցառումների կատարումը:

3. Կարգավորման նպատակը և բնույթը


Հայաստանի Հանրապետության կառավարության 2014 թվականի հուլիսի 17-ի N 769-Ն որոշման հավելվածով հաստատված` «Հայաստանի Հանրապետության միգրացիայի ոլորտը կանոնակարգող Հայաստանի Հանրապետության օրենսդրությունը միջազգային չափանիշներին, այդ թվում՝ Եվրամիությունում և Միասնական տնտեսական տարածքում ընդունված մոտեցումներին և սկզբունքներին համապատասխանեցնելուն ուղղված գործողությունների 2014-2016 թվականների ծրագրի 4.5 կետը ուժը կորցրած ճանաչել` ապաստանի և միգրացիայի ոլորտին առնչվող ՀՀ կառավարության որոշումներում լրացումներ և փոփոխություններ կատարելու անհրաժեշտության բացակայությամբ պայմանավորված:
4. Նախագծի մշակման գործընթացում ներգրավված ինստիտուտները և անձիք
Նախագծի մշակվել է ՀՀ տարածքային կառավարման և արտակարգ իրավիճակների նախարարության միգրացիոն պետական ծառայության կողմից: 

5. Ակնկալվող արդյունքը

Որոշման ընդունման դեպքում ուժը կորցրած կճանաչվի գործողությունների ծրագրի 4.5 կետը:  

